
Ri apóstol Judas kuchap u tzꞌibꞌaxik jun 
carta chke konojel ri kojonelabꞌ

1 In waꞌ, ri Judas, in patänil re ri Jesucristo, xuqujeꞌ in u chaqꞌ ri 
Jacobo. Kintzꞌibꞌaj bꞌi waꞌ we wuj riꞌ chke konojel ri e sikꞌim rumal ri 
Dios qa Tat, ri kojonelabꞌ ri u bꞌanom rech chke, ri xuqujeꞌ e u chajim 
rumal chi xa e jun rukꞌ ri Jesucristo. 2 Are ta bꞌaꞌ ri Dios sibꞌalaj kel u 
kꞌux chiwe, kutoqꞌobꞌisaj na i wäch, kubꞌano chi qas kuxlan ri iwanimaꞌ, 
xuqujeꞌ kubꞌano chi kinaꞌ pa ri iwanimaꞌ chi ri Areꞌ sibꞌalaj kixraj nimalaj 
iwonojel.

Waral käqil wi jas ki wäch ri achijabꞌ ri käkiya 
tijonik xa che ki subꞌik ri winaq

3 Loqꞌalaj taq qachalal, nim ri rayinik ri kꞌo pa wanimaꞌ petinaq loq chi 
kintzꞌibꞌaj bꞌi chiwe chrij ri xubꞌan ri Dios che qa toꞌik nimalaj qonojel. 
Kämik kꞌut kinchomaj chi sibꞌalaj rajwaxik na kintzꞌibꞌaj bꞌi waꞌ we wuj riꞌ 
chiwe che i pixbꞌexik, rech kikoj i chuqꞌabꞌ chutoꞌik u wiꞌ ri ix kojoninaq 
wi, ri xa jumul xyiꞌ waꞌ rumal ri Dios chke ri winaq ri e rech ri Areꞌ. 4 Je 
riꞌ, rumal chi e kꞌo jujun achijabꞌ e okinaq chixol chkꞌuyal. We achijabꞌ 
riꞌ tzojer loq u bꞌim ru Loqꞌ Pixabꞌ ri Dios ri Tzꞌibꞌtalik chi yaꞌtal chke 
chi käqꞌat na tzij pa ki wiꞌ chi käkꞌäjisax ki wäch. Itzel taq achijabꞌ waꞌ ri 
käkibꞌij chi we jun winaq käkojon che ru toqꞌobꞌ ri Dios, kuyaꞌ kubꞌano 
jachike ri kraj, we utz, we man utz taj. Man kekojon tä che ri Dios, man 
kekojon tä kꞌu che ri Jesucristo ri xuwi ri Areꞌ, are Qajaw ri kꞌo u taqanik 
pa qa wiꞌ.

5 Kwaj kꞌut kinnaꞌtaj chiwe ri xkꞌulmataj ojer, pune iwetam chi waꞌ. 
Are chi ri Qajaw Dios xeresaj loq ri winaq aj Israel pa ri tinimit Egipto, 
te kꞌu riꞌ xusach ki wäch ri winaq ri man xekojon tä che, ri e kꞌo chkixol. 
6 Xuqujeꞌ taq ri ángeles ri xemakunik, ri xkitzukuj ki taqanik ri man 
yaꞌtal tä chke, xkiya kꞌu kan ri qas ki kꞌolibꞌal. We ángeles riꞌ e tzꞌaptal 

a v.7 Chawilaꞌ ri Sodoma y ri Gomorra pa ri Diccionario, kꞌisbꞌal re we Nuevo Testamento. 

kämik rumal ri Dios pa ri qꞌequm. Sibꞌalaj utz u bꞌanom che kichapik, 
kꞌä kopan na ri nimalaj qꞌij aretaq käqꞌat na tzij pa ki wiꞌ, man kꞌo tä kꞌu 
kitzoqopitajik. 7 Xuqujeꞌ ri winaq ri xekꞌoji ojer pa ri tinimit Sodoma, ri 
tinimit Gomorra a kachiꞌl ri winaq ri xekꞌoji pa taq ri tinimit chkinaqaj, jeꞌ 
xkaꞌno jas ri xkaꞌn ri ángeles ri xemakunik. Xuqujeꞌ xkijach kibꞌ chubꞌanik 
ronojel u wäch etzelal. Jeꞌ xkaꞌno jas ri käkaꞌn ri tzꞌiꞌ ri xaq käkiriq kibꞌ, 
man kꞌo tä kꞌu ki pixabꞌ. Xkiya kꞌu kibꞌ chubꞌanik ri itzel taq ki rayinik, 
xuqujeꞌ ronojel u wäch ri man utz taj ri man taqal tä u bꞌanik. Konojel 
kꞌu waꞌ tajin käkꞌäjisax ki wäch, e kꞌo kan pa ri qꞌaqꞌ ri man kächuptaj 
taj. Waꞌ we xbꞌantajik riꞌ are jun kꞌutbꞌal waꞌ chqawäch uj kämik nimalaj 
qonojel, chi qas tzij käpe na ri qꞌij aretaq käkꞌäjisax na ki wäch ri 
ajmakibꞌ.

8 Pune kꞌo we kꞌutbꞌal riꞌ chkiwäch ri achijabꞌ ri käkikꞌut jechꞌ taq 
tijonik, are ki yoꞌm u qꞌij ri ki chikꞌ, käkitzꞌiloj ri kanimaꞌ xuqujeꞌ ri 
ki cuerpo rukꞌ ri ki mak, käketzelaj u wäch ru taqanik ri Qajaw Dios, 
xuqujeꞌ kekiyoqꞌ ri kꞌo taqanik pa ki qꞌabꞌ ri qas nimaq ki qꞌij, käkibꞌij kꞌu 
ri äwas u bꞌixik chkij ri e areꞌ. 9 Ri arcángel Miguel, aretaq tajin kächꞌojin 
rukꞌ ri Itzel chrij ri u cuerpo ri qa mam Moisés, man xukochꞌ taj chubꞌixik 
kꞌäx taq tzij che ri areꞌ chuqꞌatik tzij puwiꞌ chi käkꞌäjisax na u wäch, xane 
xaq xuwi xubꞌij che: “¡Are ta ri Qajaw Dios katyajowik!” —xcha che. 
10 Are kꞌu we achijabꞌ riꞌ ri e okinaq chixol chkꞌuyal käkibꞌij ri äwas u 
bꞌixik chrij apachike ri man käkichꞌobꞌ taj. Are kꞌu ri xaq ketam pa ke wi, 
jeꞌ jas ri xaq ketam ri awaj aj pa taq juyubꞌ ri man kꞌo tä ki chomabꞌal, 
käkikoj waꞌ, je riꞌ chi xa käsach ki wäch rumal.

11 ¡Toqꞌobꞌ kꞌu ki wäch waꞌ we winaq riꞌ! Rumal chi käkaꞌn ke jas ri 
xubꞌan ri a Caín ojer ri xukämisaj ru chaqꞌ. Xuqujeꞌ ri e areꞌ, xaq rech 
käkiriq puaq, ki jalom ri ki bꞌe jas ri xubꞌan ri tat Balaam ojer, xubꞌan 
subꞌunik chke ri winaq. Jeꞌ kꞌu käkaꞌn na we achijabꞌ riꞌ, käsach na ki 
wäch jas ri xubꞌan ri tat Coré ojer, ri xkämisax rumal ri Dios rumal chi 
xuwalijisaj ribꞌ chrij ri qa mam Moisés. 12 We achijabꞌ riꞌ sibꞌalaj kꞌäx ri 
käkaꞌno. Xaq e esal taq kꞌixbꞌal pa taq ri i nimaqꞌij aretaq kimulij iwibꞌ 
rukꞌ kikotemal rumal chi kiwaj iwibꞌ, kixwiꞌ kꞌu rukꞌ utzil. Ri e areꞌ kewiꞌ 
iwukꞌ, käkitij ronojel ri käkaj, xaq kꞌu tzeꞌ käkilij. Man kekꞌix taj, man 
kꞌo tä kꞌu nim chkiwäch. Xuwi ri e areꞌ käkilij kibꞌ. E jeꞌ ta ne ajyuqꞌabꞌ 
ri man kenaꞌtaj tä ri ki chij chke. E junam rukꞌ ri sutzꞌ ri man kukꞌam tä 
jäbꞌ, ri kekꞌam bꞌi rumal ri kiäqiqꞌ. E junam kukꞌ ri cheꞌ ri man kewächin 
taj, pune are u qꞌijol ri käkiya ki wäch. E jeꞌ ta ne ri cheꞌ ri xechaqiꞌjik, ri 
e bꞌoqom chi apanoq, ri ya e käminaq chik. 13 E junam rukꞌ ri nimalaj jaꞌ 
re ri mar aretaq kepe ri nimaq taq uwojaꞌ ri kewoqow puwiꞌ. Ri kewoqow 
kꞌu ri achijabꞌ riꞌ, are ri käkaꞌno, ri qas are kꞌixbꞌal chkiwäch konojel. E jeꞌ 

ta ne chꞌimil ri ki sachom ri ki bꞌe cho ri kaj. We achijabꞌ riꞌ qꞌatom tzij pa 
ki wiꞌ rumal ri Dios chi kekꞌäjisaxik, kebꞌeꞌ kꞌu na pa ri qas qꞌequm ri man 
käkꞌoji tä na saqil, jawijeꞌ ri man kꞌo tä chi kelik wi loq.

14 Xuqujeꞌ ri qa mam Enoc, ri uwuq ki tat tinimit chkixol ri winaq re 
ri uwächulew ri xechaptaj rukꞌ ri qa mam Adán ojer, xubꞌij ri bꞌim che 
ri areꞌ rumal ri Dios chrij ri käkaꞌn na we itzel taq winaq riꞌ. Are waꞌ ri 
xubꞌij: “¡Chiwilampeꞌ!” —kächaꞌ. “Ri Qajaw Jesús käpetik e rachiꞌl jujun 
mil ri loqꞌalaj taq ángeles rech ri Areꞌ. 15 Käpe ri Areꞌ rech kuluqꞌata tzij 
pa ki wiꞌ konojel ri winaq. Kuqꞌat kꞌu na tzij pa ki wiꞌ ri bꞌanal taq etzelal 
chi käkꞌäjisax na ki wäch rumal ri itzel taq kꞌäx ri kaꞌnom, xuqujeꞌ rumal 
ri kꞌia u wäch taq tzij ri äwas ki bꞌixik ri ki bꞌim chrij ri Dios,” —xcha 
riꞌ. 16 We winaq riꞌ xaq amaqꞌel käkichꞌaꞌ kibꞌ, keyoqꞌon chkij nikꞌiaj chik, 
xuwi kꞌu käkitzukuj u bꞌanik ri itzel taq ki rayinik ri e areꞌ. Käkibꞌij taq 
tzij xa chubꞌanik nimal, utz kꞌu ki chꞌabꞌexik ri winaq käkaꞌno xaq rech 
kꞌo ri käkikꞌam na chkij.

Käbꞌix chke ri kojonelabꞌ jas ri rajwaxik chi käkaꞌno
17 Are kꞌu ri ix, loqꞌalaj taq qachalal, chnaꞌtaj chiwe ri tzij ri bꞌim kan 

ojer kumal ri apóstoles, ri u taqoꞌn ri Qajaw Jesucristo. 18 Xkibꞌij kꞌu kan 
chiwe: “Pa ri kꞌisbꞌal taq qꞌij kepe na winaq ri xa käkitzeꞌj ki wäch konojel 
ri keqꞌijilan ri Dios, xuqujeꞌ ronojel ri qas utz, ri qas loqꞌ cho ri Dios. Ri 
e areꞌ xuwi käkilij na u bꞌanik ri itzel taq ki rayinik,” —xecha riꞌ. 19 E are 
taq waꞌ ri kekojow ki kꞌux ri qachalal rech käkitasala kibꞌ. Utz käkil wi 
ri winaq riꞌ ru bꞌanik xaq jas ri käkaj ri e areꞌ, man kꞌo tä kꞌu ri Espíritu 
rech ri Dios pa kanimaꞌ.

20 Ri ix kꞌut, loqꞌalaj taq qachalal, ¡qas chixkojonoq! Qas chixkojon 
che ru Loqꞌ Pixabꞌ ri Dios. Chibꞌana bꞌaꞌ orar rukꞌ ri chuqꞌabꞌ ri käyiꞌ 
chiwe rumal ri Loqꞌalaj Espíritu. 21 Chiwilij bꞌaꞌ iwibꞌ rech qas kinaꞌ pa ri 
iwanimaꞌ, xuqujeꞌ qas kichꞌobꞌo chi ri Dios sibꞌalaj kixraj. Chiweyej bꞌaꞌ ri 
qꞌij aretaq ri Qajaw Jesucristo qas kutoqꞌobꞌisaj na qa wäch, kuya chqe ri 
kꞌaslemal ri man kꞌo tä u kꞌisik.

22 Ri qachalal ri xaq kiebꞌ ki kꞌux kekojonik, chitoqꞌobꞌisaj ki wäch, 
cheipixbꞌaj kꞌut rech qas jikom ri kanimaꞌ. 23 Cheitoꞌ bꞌaꞌ, cheiwesaj 
chuwäch ru qꞌaqꞌal ri kꞌäjisabꞌal ki wäch ri man keniman tä che ri Dios. 
Rajwaxik chi kel i kꞌux chke ri juleꞌ chik, pune kꞌu qas rajwaxik chi kiwil 
na iwibꞌ chi man kixtzaq tä ix chupam ri ki mak. ¡Tzel bꞌaꞌ chiwila ri 
etzelal ri tajin käkaꞌno! Xa kꞌu michap koq ri katzꞌiaq ri tzꞌilobꞌtajinaq 
rumal ri itzelalaj ki kꞌaslemal, xane chixej iwibꞌ chuwäch waꞌ.

Che ri Dios ri xa jun kꞌolik yaꞌtal wi chi känimarisax u qꞌij
24 Ri Dios are xa jun kꞌolik, ri qas kꞌo u noꞌj che ronojel. Käkowin kꞌu 

ri Areꞌ che qa toꞌik. Are waꞌ ri qa Dios ri kꞌo u chuqꞌabꞌ che i chajixik 

rech man kixtzaq tä pa mak. Ri Areꞌ kubꞌan na chi chꞌajchꞌoj ri iwanimaꞌ 
ix, rech kixkowinik rukꞌ nimalaj kikotemal kixopan chuwäch ri Areꞌ ri 
sibꞌalaj känimarisax u qꞌij, ri kꞌo jeꞌlalaj u juluwem. 25 Che kꞌu ri Dios ri xa 
jun kꞌolik, ri käkowin che qa toꞌik, che ri Areꞌ taqal wi chi känimarisax 
na u qꞌij, taqalik chi nim na u bꞌanik ri Areꞌ chkiwäch konojel, chi kꞌo 
na ri nimalaj u chuqꞌabꞌ pa ki wiꞌ konojel, xuqujeꞌ chi xuwi ri Areꞌ kꞌo 
taqanik pu qꞌabꞌ rumal ri Qajaw Jesucristo tzpa ru chaplexik loq ronojel 
ri kꞌolik kꞌä we kämik riꞌ, xuqujeꞌ pa taq ri qꞌij ri junabꞌ ri kepe na ri man 
kꞌo tä ki kꞌisik. Amén. 

